
Annotatsiya: Ushbu maqolada Oʻzbekistondagi oliy ta’lim muassasalarida ilmiy salohiyatni oshirish va oliy ta’lim sifati 
oʻrtasidagi uzviy bogʻliqlik tahlil qilingan. Ilmiy tadqiqotlar, innovatsiyalar va zamonaviy pedagogik texnologiyalarning 
ta’lim jarayoniga integratsiyasi, ularning ta’lim sifati hamda talabalarning muammolarni hal qilish ko‘nikmalariga ta’siri 
asosiy tahlil obyekti hisoblanadi. Mavjud muammolar – moliyaviy cheklovlar, xalqaro standartlarga mos kelmaslik va ilmiy 
natijalarning amaliyotga tatbiq etilmasligi – muhokama qilingan. Shuningdek, ilmiy loyihalarni moliyalashtirish, xalqaro 
grantlarga murojaat qilish, professor-o‘qituvchilarning malakasini oshirish kabi yo‘nalishlarda tavsiyalar berilgan. Xulosa 
sifatida, ilmiy salohiyatni oliy ta’limga integratsiyalash orqali mamlakatning innovatsion taraqqiyotiga hissa qo‘shish 
imkoniyatlari asoslab berilgan.

Kalit soʻzlar: ilmiy salohiyat, oliy ta’lim sifati, integratsiya, innovatsiyalar, xalqaro standartlar.

Abstract: This article analyzes the intrinsic relationship between the enhancement of scientific potential in higher education 
institutions and the quality of education. It focuses on the integration of scientific research, innovation, and pedagogical 
technologies into the academic process, assessing their impact on educational quality and students' problem-solving 
competencies. The study identifies key challenges, including funding constraints, misalignment with international 
standards, and inadequate implementation of research outcomes in practice. It offers policy recommendations such as 
improving research funding mechanisms, applying for international grants, enhancing faculty qualifications, and fostering 
stronger academia-industry collaboration. The findings substantiate that the integration of scientific potential into higher 
education significantly contributes to the nation's innovative development and global competitiveness.

Key words: scientific potential, education quality, integration, innovations, international standards.

Аннотация: Статья посвящена анализу органической связи между повышением научного потенциала в высших 
учебных заведениях и качеством образования. Основной целью является изучение влияния интеграции научных 
исследований, инноваций и педагогических технологий в образовательный процесс, а также их роли в повышении 
качества знаний и навыков решения проблем у студентов. Рассматриваются ключевые проблемы, такие как 
финансовые ограничения, несоответствие международным стандартам и слабая практическая реализация 
научных результатов. В разделе рекомендаций предложены меры по финансированию научных проектов, 
привлечению международных грантов, повышению квалификации преподавателей и укреплению сотрудничества 
с промышленностью. В заключение обосновано, что интеграция научного потенциала в систему образования 
способствует инновационному развитию страны и повышению её конкурентоспособности.

Ключевые слова: научный потенциал, качество образования, интеграция, инновации, международные стандарты.

K I R I S H 
Zamonaviy dunyoda oliy ta’lim sifatini oshirish hamda uni ilmiy-texnologik taraqqiyotga moslashtirish 

har bir mamlakatning barqaror rivojlanishini ta’minlaydigan muhim omillardan biri hisoblanadi. Oliy ta’lim 
muassasalarida ilmiy salohiyatni rivojlantirish ushbu jarayonning markaziy yo‘nalishlaridan biri bo‘lib, u ta’lim 
sifatini yaxshilash, shuningdek, talabalar orasida zamonaviy ko‘nikma va malakalarni shakllantirishga xizmat 
qiladi.

Avvalo, ilmiy salohiyat tushunchasining mohiyatiga to‘xtaladigan bo‘lsak, Prognozlashtirish va 
makroiqtisodiy tadqiqotlar instituti ilmiy xodimi M. Mahmudov o‘zining “Sanoat korxonalarining innovatsion 
salohiyatini boshqarishning nazariy-uslubiy jihatlari” mavzusidagi ilmiy maqolasida quyidagicha ta’rif beradi:

“Ilmiy-texnik salohiyat, bir tomondan, davlatning fan va texnika taraqqiyoti (FTT) yutuqlaridan ob’ektiv 
foydalanish imkoniyatlari, boshqa tomondan esa, mazkur jarayonlarda bevosita ishtirok etish ko‘lamiga qarab 
tavsiflanadi.”

Demak, ilmiy salohiyat tushunchasi ilmiy-texnik salohiyat bilan uzviy bog‘liqdir. Xulosa qiladigan bo‘lsak, 
ilmiy salohiyat – bu ilmiy-fundamental yoki amaliy tadqiqotlarni amalga oshirishga yo‘naltirilgan resurslar 
hamda zaruriy sharoitlar majmuasidir. Ilmiy-texnik salohiyat esa o‘z ichiga tajribaviy-konstruktorlik hamda texnik 
ishlanmalarni amalga oshirish imkoniyatlarini, ya’ni tegishli ilmiy va texnik resurslar mavjudligini anglatadi.

Shuningdek, oliy ta’lim muassasalarida ta’lim sifatini oshirishda innovatsion texnologiyalardan foydalanish 
muhim ahamiyat kasb etadi. Zamonaviy axborot texnologiyalari, masofaviy ta’lim platformalari hamda interaktiv 
o‘quv materiallari o‘quv jarayonini yanada samarali va jozibador qilishga xizmat qiladi. Bundan tashqari, 
talabalarning mustaqil ta’lim olishga bo‘lgan qiziqishini kuchaytirish, o‘z ustida ishlash ko‘nikmalarini rivojlantirish 
ham oliy ta’lim tizimida sifatni oshirishning muhim tarkibiy qismlaridan biri hisoblanadi. Buning uchun interaktiv 
darslar, loyiha asosidagi o‘qitish metodlari va amaliy tadqiqot ishlarini tashkil etish lozim.

M A V Z U N I N G  D O L Z A R B L I G I 
Ilmiy salohiyat va oliy ta’lim sifati o‘rtasidagi uzviy bogʻliqlik fan-ta’lim integratsiyasining asosiy tamoyillaridan 

biri hisoblanadi. Ilmiy tadqiqotlar, innovatsiyalar va pedagogik texnologiyalarning oliy ta’lim jarayoniga uzluksiz 
integratsiya qilinishi, talabalarni chuqur bilim, ijtimoiy mas’uliyat va texnik tayyorgarlikka ega bo‘lishiga zamin 
yaratadi.

Bugungi kunda davlat siyosatida ilmiy salohiyatni rivojlantirishga alohida e’tibor qaratilmoqda. Mazkur 
yo‘nalishda amalga oshirilayotgan ilmiy loyihalar, xalqaro grantlar jalb qilinishi hamda me’yoriy-huquqiy 
tizimning takomillashtirilishi oliy ta’lim sifatini oshirish uchun muhim imkoniyatlar yaratmoqda.

Xususan, 2019-yil 29-oktabrda qabul qilingan Oʻzbekiston Respublikasining “Ilm-fan va ilmiy faoliyat 
toʻgʻrisida”gi OʻRQ–576-sonli Qonunida aynan ilmiy salohiyatni rivojlantirish va oliy ta’lim sifatini oshirish 
masalalari ustuvor yoʻnalish sifatida belgilangan.

Ushbu maqolada ilmiy salohiyat va ta’lim sifati oʻrtasidagi o‘zaro bogʻliqlik tahlil qilinadi, ularni yanada 
takomillashtirish yoʻnalishlari hamda amaliy tavsiyalar asosida ilmiy yondashuv taklif etiladi.

Maqolaning asosiy maqsadi – ilmiy salohiyatni oliy ta’limga integratsiya qilish orqali mamlakatning 
innovatsion rivojlanishiga hissa qoʻshish, shuningdek, oliy ta’lim sifatini global standartlarga moslashtirish 
imkoniyatlarini chuqur tahlil qilishdan iborat.

T A D Q I Q O T  M E T O D O L O G I YA S I 
Ushbu maqolada ilmiy salohiyat va oliy ta’lim sifati o‘rtasidagi uzviy bogʻliqlikni tahlil qilish, shuningdek, 

samarali tavsiyalar ishlab chiqish asosiy maqsad etib belgilandi. Ilmiy izlanish davomida tizimli tahlil, muqobil 
ta’limiy amaliyotlarni solishtirish, normativ-huquqiy hujjatlar hamda ilmiy manbalarni o‘rganish usullaridan keng 
foydalanildi.

Tadqiqot jarayonida ilmiy salohiyatning ta’lim sifati bilan bogʻliqligini aniqlash uchun oliy ta’lim 
muassasalaridagi professor-o‘qituvchilarning ilmiy faollik ko‘rsatkichlari (ilmiy maqolalar soni, iqtiboslar, 
grantlarda ishtirok etish holatlari) ta’lim natijalarini ifodalovchi mezonlar (bitiruvchilarning mehnat bozoridagi 
raqobatbardoshligi, akkreditatsiya natijalari, ta’lim jarayoniga tadqiqot natijalarini integratsiya qilish darajasi) 
bilan solishtirildi.

Bundan tashqari, ilmiy salohiyatni oshirishning oliy ta’lim sifatini yaxshilashdagi roli amaliy jihatdan tahlil 
qilindi. Bunda xalqaro tajribalar hamda O‘zbekistondagi mavjud tendensiyalar e’tiborga olindi. Tadqiqot yakunida 
xulosalar analitik va tavsiyaviy yondashuv asosida shakllantirildi.

M A V Z U G A  O I D  A D A B I Y O T L A R  S H A R H I 
Ilmiy salohiyat va oliy ta’lim sifati o‘rtasidagi bogʻliqlikni tahlil qilishda bir qator ishonchli ilmiy manbalardan 

foydalanildi. Jumladan, M. Mahmudovning innovatsion salohiyatga oid maqolasida ilmiy faollikni boshqarishning 
nazariy asoslari tahlil etilgan. Miltiadis D. Litras va hammualliflar esa masofaviy ta’lim sharoitida innovatsiyalarni 
joriy etish va ilmiy yondashuvlarni amaliyotga integratsiyalash bo‘yicha xalqaro tajribani taqdim etgan.

Shuningdek, 2019-yil 29-oktabrda qabul qilingan O‘zbekiston Respublikasining “Ilm-fan va ilmiy faoliyat 
to‘g‘risida”gi Qonuni ilmiy salohiyatni rivojlantirishning huquqiy asoslarini belgilab bergan. Oliy ta’limga oid 
rasmiy statistik ma’lumotlar esa mavjud holatni empirik baholashda muhim manba bo‘lib xizmat qildi.

D. Sayfullaeva va A. Juraevning tadqiqotlari ta’lim sifatini oshirishda innovatsion texnologiyalar va ilmiy 
faollikning ahamiyatini tasdiqlaydi. Tahlil qilingan manbalar ushbu mavzuda chuqur ilmiy xulosalar chiqarish 
imkonini berdi.

T A H L I L  V A  N A T I J A L A R 
Oʻzbekiston Respublikasida soʻnggi yillarda oliy taʼlim tizimi jadal rivojlanmoqda, bu holat rasmiy statistik 

maʼlumotlar bilan ham tasdiqlanadi. Bugungi kunda mamlakatda jami 203 ta oliy taʼlim muassasasi (OTM) 
faoliyat yuritmoqda. Ularda 44 432 nafar professor-oʻqituvchi ishlamoqda, talabalar soni esa 1 522 493 nafarga 
yetgan.

Keng koʻlamli islohotlar natijasida OTMlar mulkchilik shakliga koʻra uchta toifaga boʻlinadi: 50,25 foizi davlat 
oliy taʼlim muassasalari boʻlib, oliy taʼlimning asosiy qismini aynan davlat oliygohlari tashkil etmoqda. 34,98 foiz 
OTMlar nodavlat sektoriga tegishli boʻlib, xususiy yoki yuridik shaxslar tomonidan tashkil etilgan. Qolgan 14,78 
foizini esa xorijiy OTMlarning filiallari tashkil etadi. Bu esa Oʻzbekistonda oliy taʼlim tizimi xalqaro maydonga 
integratsiyalashayotganining isboti sifatida baholanadi.

Tashkil etilish shakli boʻyicha OTMlar quyidagicha taqsimlanadi: eng katta ulush universitetlarga toʻgʻri 
kelib, ularning soni 120 tani tashkil etadi. Institutlar 45 tani, filiallar esa 35 atrofini tashkil etadi. Akademiyalar 
soni 5 ta boʻlib, ular muayyan sohalarga ixtisoslashgan. Konservatoriyalar esa mamlakat boʻyicha atigi 1-2 tani 
tashkil etadi.

Oliy taʼlim tizimi shaklan va mazmunan kengaymoqda, va u sifatli taʼlimga yoʻnaltirilgan islohotlar bilan 
boyitilmoqda. Davlat, nodavlat va xorijiy OTMlar oʻrtasida sogʻlom raqobat muhiti shakllanib, taʼlim sifati 
oshishiga xizmat qilmoqda.

Ayni paytda Oʻzbekiston oliy taʼlim muassasalarida faoliyat yuritayotgan professor-oʻqituvchilar soni 44 431 
nafarni tashkil etadi. Ularning ilmiy salohiyatini tahlil qilganda, 30,65 foizi ilmiy darajaga ega, qolgan 69,35 foizi 
esa hali ilmiy darajaga ega emas (1-rasm).

Ilmiy darajaga ega boʻlmaganlar soni 30 815 nafarni tashkil etadi, shundan 15 614 nafari ayollardir. Fan 
nomzodi yoki falsafa doktori (PhD) ilmiy darajasiga ega boʻlganlar soni 11 148 nafarni tashkil etadi, ularning 
4 638 nafari ayol. Fan doktori (DSc) darajasiga ega boʻlganlar soni 2 468 nafar boʻlib, ulardan 761 nafari ayol 
professor-oʻqituvchilardir.

Ilmiy unvonlar boʻyicha tahlil shuni koʻrsatadiki, 34 370 nafar professor-oʻqituvchi hech qanday ilmiy 
unvonga ega emas. “Katta ilmiy xodim” ilmiy unvoniga ega boʻlganlar soni 466 nafarni, professorlar esa 2 033 
nafarni tashkil etadi.

Yuqoridagi raqamlar shuni anglatadiki, oliy taʼlim muassasalarida ilmiy darajaga ega boʻlmagan 
pedagoglarning ulushi juda katta. Bu esa ilmiy salohiyatni oshirish bo‘yicha tizimli, kompleks chora-tadbirlarni 
ishlab chiqish va amalga oshirish zarurligini ko‘rsatadi.

1-rasm. Oʻzbekiston Respublikasi oliy ta’lim muassasalarida faoliyat yuritayotgan professor-oʻqituvchilar ilmiy 
salohiyati ulushi.

Oliy ta’lim sifatini oshirish – bu doimiy va koʻp qirrali jarayon boʻlib, u ta’lim muassasalarining barcha 
jabhalarini qamrab oladi. Bu jarayonni takomillashtirish uchun bir qancha muhim jihatlarga e’tibor qaratish zarur. 

X U L O S A  V A  T A V S I YA L A R
Ilmiy salohiyat va oliy taʼlim sifati oʻrtasidagi uzviy bogʻliqlik zamonaviy bilim berish tizimining asosiy 

elementi hisoblanadi. Ilmiy tadqiqotlar va taʼlim jarayoni oʻzaro taʼsir doirasida rivojlanadi, bunda oliy taʼlim 
muassasalarida ilmiy faoliyatning samaradorligi taʼlim sifatini oshirish, malakali va raqobatbardosh mutaxassislar 
tayyorlashda muhim omil boʻlib xizmat qiladi.

Tahlil natijalari shuni koʻrsatadiki, professor-oʻqituvchilarning ilmiy salohiyati, ularning ilmiy-tadqiqot 
ishlari, darsliklar va metodik qoʻllanmalarni ishlab chiqishdagi faolligi, shuningdek taʼlim jarayoniga zamonaviy 
texnologiyalarni joriy etish – bularning barchasi taʼlim sifati oshishiga bevosita ta’sir qiladi. Bunday integratsiya 
natijasida talabalarning bilim darajasi, malaka va kompetensiyalari, shuningdek ilmiy faoliyatga boʻlgan qiziqishi 
ortadi.

Shu sababli, oliy taʼlim muassasalarining samaradorligini oshirish uchun quyidagi yoʻnalishlar maqsadga 
muvofiq deb hisoblanadi:

professor-oʻqituvchilarning ilmiy salohiyatini oshirish maqsadida davlat tomonidan maxsus grantlar va 
stipendiyalar joriy etish;

taʼlim muassasalarida ilmiy-tahlil vazifalarini avtomatlashtirish uchun zamonaviy raqamli texnologiyalardan 
foydalanish;

talabalarni ilmiy faoliyatga jalb etish maqsadida muntazam seminarlar, konferensiyalar va innovatsion 
loyihalar tashkil etish, ularning dolzarbligini oshirish;

oliy taʼlim muassasalarida ilmiy-metodik markazlar faoliyatini yoʻlga qoʻyish va tizimlashtirish.
Ushbu takliflar oliy taʼlim tizimini rivojlantirish, taʼlim sifatini global standartlarga yaqinlashtirish hamda 

mamlakatning innovatsion salohiyatini oshirishga xizmat qiladi.

